
Normalean ez gara behazunarekin akordatu ere egiten, harik eta behazun koliko bat jasaten dugun arte. Sabelaldean min izugarria eragiten dute, eta larriagoak izan daitezkeen arazoak ekarri, ez bada azkar ekiten.

Behazuneko arazo astun horiek

Medikuntza 

Jabier Agirre
Adituen arabera, gurea bezalako gizarte batean hamar biztanletik batek -%12k zehazkiago- harriak izan ditu behazunean (kalkuluak esaten zaie), edo agian oraindik ere badauzka une honetan, harriak baitira behazun-besikula edo xixkuko arazorik usuena eta arruntena. Eta kasurik gehienetan harri horiek ia sintoma argirik eragiten ez duten arren, behazuneko koliko bat jasaten denean, berriro ere errepikatzeko arriskua oso handia izaten da. Halakoetan, harriak edo kalkuluak laparoskopia bidezko kirurgiarekin kentzea gomendatzen da.

Normalean ez gara behazunaz akordatu ere egiten, harik eta behazun koliko bat jasaten dugun arte, koliko horiek oso mingarriak izaten baitira, eta presaka artatzen ez badira, ondorio larriak izan ditzakete. Horregatik, halako harriak izateko joera edukiz gero, bizi-estiloa aldatzea gomendatzen dute.

Zer da behazun-besikula?
Behazun-besikula, edo gehienentzat behazuna besterik gabe, organo txiki bat da, kolore berdea eta udare baten forma duena, gibelaren azpian kokatua dagoena. Bere eginkizun bakarra behazuna (gibelean sortzen den bilirrubina, kolesterol eta beste koipe batzuen nahasturaz osatutako likidoa) pilatu eta otorduen ostean heste meharraren aurreneko zatian askatzea da, ahoratu ditugun koipeak hobetu digeritu ahal izateko. Behazuna askatzeko prozesu hori hamar-hamabi bat aldiz errepikatzen da egunero.

Lehen esan bezala, harriak edo kalkuluak dira behazun-besikularen trastornorik ohikoena, baina badira bestelako arazoak ere: besikularen inflamazioa (kolezistitisa esaten zaio), akutua nahiz kronikoa izan daitekeena, edo baita behazun bideetan sor daitezkeen tumoreak ere.

Behazuneko kalkuluak (harriak)
Behazunarekin batera, likidoarekin batera alegia, kolesterola eta bilirrubina izeneko pigmentua ezabatu edo kanporatzen da. Hainbat arrazoi direla medio substantzia horiek proportzioan gehitu egiten direnean edo ezin direnean behazunean disolbatu, kristal txiki-txiki batzuk sortzen dira giza gorputzeko eremu horrtean: horiexek dira harriak edo kalkuluak, eta prozesuari litiasia esaten zaio (lithos harria baita grezieraz).

Sintomak
Kasurik gehienetan (%65-80 bitartean) kalkulu horiek ez dute sintoma handirik eragiten, eta gehienetan txiripa hutsez detektatu edo atzematen dira. Gainerako kasuetan, hau da, hamarretik bitan edo hirutan, min kolikoa izaten da harrien berri ematen diguna, kalkulu batek behazun bideren bat buxatu egin duelako, normalean bakarrik aldi baterako izaten bada ere. Hauek izan ohi dira koliko migarri horien ezaugarriak:

Mina, oso gogorra, koliko moduan agertzen dena, hau da, agertu eta ondoren desagertu egiten dena, abdomenaren goi eskuinaldean kokatua, eta sorbalda hezurrean ere suma daitekeena. Janari koipetsuak jan ondoren agertzen da mina.

Goragalea, gorakoa eta izerdia ere jasan daitezke.

Kolikoaren sintomak ordu batzuk irauten du (4-6 ordu, gutxi gorabehera). Gehiago luzatzen bada, kolezistitis akutuaren susmoa hartu beharra dago (behazun bidearen buxadurak eragindako infekzioa). Kasu honetan, sukarra, hotzikarak eta min horia (ikterizia) ere agertzen dira. 

Zer egin
Behazuneko koliko bat susmatuz gero, ospitalera edo larrialdi zerbitzu batera joan behar da, berehala gainera. Eta bertan tratamendu egokia aginduko diote gaixoari, analgesikoak minaren kontra, anti-inflamatorioak eta espasmolitikoak erabiliz.

Noiz operatu?
Gisa horretako kolikoak behin baino gehiagotan jasaten direnean, espezialistak behazun-besikula kentzea gomendatu ohi du (kolezistektomia, behazuna erauztea alegia), mina berriro ere agertzeko eta errepikatzeko arriskua handia baita. Gaur egun gehien erabiltzen den teknika laparoskopia bidezkoa da: sabelean zulo txiki batzuk egiten dira, eta zulo horietan barrena 5-10 mm-ko lodiera duten hiru edo lau hodi sartzen dira, operazioa egiteko beharrezko tresneria eta instrumental guztiarekin. Kirurgialariak zehaztasun handiz maneiatzen ditu tresna horiek, teknika aurreratuak erabiliz, eta, horrela, ospitalizazio denbora lehen baino askoz ere laburragoa da (senda agiria ebakuntzaren biharamunean ematen da maiz), eta ebakuntza osteko molestiak ere gutxiagotan agertzen dira.

Behazuneko beste trastorno batzuk
Harriak dira behazun-besikulako gaitzik usuena, baina kalkuluez gain badira organo honekin lotutako beste arazo batzuk ere. Horien artean honako hauek dira garrantzitsuenak:

Kolezistitis akutua. Behazun-besikulako paretaren inflamazioa da, kasurik gehienetan (%95ean esan genezake) hodi zistikoan -behazuna kanpora jaurtitzeko besikulak duen hodietako batean, alegia- harri bat trabatuta geratzearen ondorioz agertzen dena. Bere sintoma nagusia min zorrotza izan ohi da, 5 ordu baino gehiago irauten duena. Egoera larria benetan, presakako ebakuntza kirurgikoa eskatzen duena, behazuna erauzteko.

Kolezistitis kronikoa. Behazunaren inflamazioa denboran asko luzatzen da, kolikoak behin eta berriro eraginez. Baldintza horietan, besikularen barrualdea ultzeratu eta hondatzeko arriskua dago.

Tumoreak behazun bideetan. Gehienetan, minbizia pankrearen buruan sortzen da, eta jarraian behazun bidera pasatzen da, jatorrian behazun bideetakoa ere izan daitekeen arren. Sintomak apur bat diferenteak dira kasu honetan, kolezistitisarekin alderatuz gero (min horia, pisu galera eta sabeleko ondoeza). Kirurgia eta kimioterapia bidez tratatzen da, eta emaitzak oso aldakorrak dira kasu batetik bestera.

Bizi al daiteke behazunik gabe?
Behazun-besikula ez da ezinbesteko organo bat, bitala esaten zaien horietakoa. Behin erauzia izan denean, gibelean sortzen den behazuna (likidoa, alegia) zuzenean pasatzen da heste meharrera, eta gure gorputza ohitu egiten da egoera berrira. Baina baldintza horretan, koipea ez da behar bezala metabolizatzen, eta horrek komunera sarriago joateko gogoa edo premia besterik ez digu eragingo. Hala, arazo handiagoak saihesteko, behazuna erauzita daukatenek koipe gutxiago jaten saiatu behar lukete, jatorriz animalak diren koipe gutxiago batez ere, haragi gorria, hestebeteak, esneki osoak, opil industrialak eta abar).

Behazuna osasuntsu izateko 

Saihestu bizimodu sedentarioa. Ariketa fisikoa aldian behin eginez (astean bizpahiru aldiz onena), behazunak askoz hobeto funtzionatuko du.

Murriztu koipeak. Gehiegizko haragi, hestebete, arrautza, maionesa, gazta ondu, esne oso, txokolate, irin findu, gozo eta alkohol kontsumoak behazuneko arazoak sortzea errazten du.

Gehitu fruten eta berduren kontsumoa. Batez ere alkatxofak, tipula, alberjiniak, zereal integralak, entsaladak eta landare olioak.

Egin kasu landareei. Alkatxofa edo orburuen hostoekin, txikoria belar, boldo nahiz erromeroarekin egindako infusioek molestiei aurrea hartzen lagunduko dizute. 

Edan ur medizinala. Behazunetik sufritzen baduzu, ur sulfatatua edatea komeni zaizu, sodioa nahiz magnesioa duena.

Kontrola itzazu antisorgailuak. Behazuneko arazoak dituzten emakumeek, eta baita familian horrelako aurrekariak dituztenek ere, bestelako metodo antikontzeptiboren bat bilatu beharra daukate, ahotiko antisorgailuen estrogeno gehigarriek gaitza okerragotzea ekarriko baitute.

Eutsi zure pisu egokiari. Obesitateak eta gainpisuak okerrera eramango dute zure egoera.

